M U S P R A
Kaanggit dening : mbah untung
Jenengku Hidayat, biasa diundang Dayat kang lahir ing Ngayogyakaarta wulan Agustus 1991 kepungkur, dadi ing taun 2022 iki umurku wis 31 taun. Aku ngrampungake sinauku tekan sarjana jurusan komunikasi ana ing salah sawijining universitas swasta Ngayogyakarta,  saiki jenengku sing komplit dadi  Hidayat, S.Kom. Nganti saiki aku durung duwe pagawean kang gumathok. Banjur kanggo ngisi wektu sela tinimbang mung nganggur. Saben. dinane aku ngewangi omku dodolan kain bathik ing pasar Beringharjo, omku yaiku adine ibuku kang nganti saiki durung nambut silaning akrami pidalem ing salah sawijining kampung wewengkon  Ngayogyakarta. Dagangane laris saben dinane, omku seneng menawa tak ewangi anggone dodolan lan gawean apa wae sing didhawuhke marang aku mesthi tak tandangi lan tak rampungake kanthi apik dadi omku rena penggalihe.
Ing sawijining wektu aku didhawuhi omku ngancani kulak dagangan bathik ana ing Pekalongan Jawa Tengah numpak mobile omku. Aku didhawuhi nyopir menyang mulih dening omku sing saben sak nyangan udakara 7 jam. Mulihe saka Pekalongan omku njaluk diampirake ana kutha Kudus daleme kanca akrabe. Ibu Rahayu mangkono asmane lan biasa diaturi kanthi sesebutan mbak Yayuk, kanca akrape omku rikala isih SMA dadi seumuran karo omku kang uga dedagangan kain bathik ing kutha Kudus.  
Satekane ing daleme mbak Yayuk kang wektu iku wis manjing ashar, bareng kepethuk kekarone pada katon seneng lan akrap. “ Piye kabare mas, Uun?” , ngono panyapane mbak Yayuk marang omku kang sejatine asma komplite Untung Darmawan. “Apik, sehat wal afiat lha penjenengan piye kabare mbak Yayuk ?” ngono wangsulane omku karo padha salaman. Sawise padha lungguh, aku ditepungake karo omku marang mbak Yayuk. “ditepungake iki keponakanku jenenge Hidayat nek biasane diundang Dayat” ngono kandhane omku marang mbak Yayuk. Rasaku ora kepenak yen ming ditepungke, banjur aku nepungke dhewe “ndherek nepangaken nama kula Dayat bu” ngono kandaku marang mbak Yayuk. Wektu iku garwane mbak Yayuk ora ana ing dalem, sebab lagi ana ayahan saka kantore.
Senajan wis rada tuwa nanging mbak Yayuk isih katon lincah lan ayu, pawaane weweg lan pakulitane kuning resik katon yen bahagia, karo mesem dhewe’e mangsuli tetepunganku : “ mbok ora sah nyebut bu nek karo aku, undang wae mbak ben awet enom ngono ya dik Dayat !” mbak Yayuk ngendika ngono mau aku ya mung : “inggih mbak” wangsulanku karo manthuk. Wektu sak banjure omku lan mbak Yayuk kang wis suwe ora kepetuk banjur padha lungguh ing teras daleme mbak Yayuk, kekarone padha kabar-kinabar lan saya katon akrab. Gandheng mau wis kenalan dadi aku ya mung nimbrung melu omong-omongan lan geguyon sing bisa ndadeake suwasana saya akrab. Anggone padha gegojegan saya suwe tambah seru lan ora krasa ing wektu ngerti-ngerti wis manjing isya’. Mireng azan isya’ mau aku lan omku banjur menyang masjid kang mapane ing saklor daleme mbak Yayuk. Sakwise sholat jama’ah rampung aku wong loro banjur neng daleme mbak Yayuk maneh.

Wayahe wis bengi, aku lan omku angkahe arep pamitan mulih mengko mundhak kewengen tekane Ngayogyakarta.  Nanging omku lagi arep jumangkah mlebu daleme mbak Yayuk dumada’an penjenengane njedul saka ruang tamu lan ngendika karo tangane mangga’ake : “ayo dhahar dhisik wong wis kawit mau kok mung dianggurke”. Rumangsa dimangga’ake kaya mangkono aku lan omku ya mung manut “iya mbak” ngono wangsulane omku karo manthuk lan mlebu ing ruang makan.  Saksuwene mlaku tumuju ruang makan mataku nglirak nglirik ngiwo nengen ngamati daleme mbak Yayuk. Daleme pancen resik katon dirawat saben dina, swasanane adem lan kaya nentremake saben wong sing manggon. Sakwise tekan ruang makan aku lan omku dibageake kanthi akrab, sabanjure aku lungguh ing kursi kan wis dicawisake. Pasugatan dhahar kembul katon pepak lan enak-enak menune, wetengku wis kemrucuk kepingin selak arep mangan. Ing swasana dhahar kembul iku omku jaga gengsi, jalaran duwe rasa sungkan marang mbak Yayuk. Nanging kanggoku malah kebeneran yen omku sungkan, dadi aku bisa mangan sak warege jalaran kawit mau wis nahan ngelih.

Sejatine mbak Yayuk iku mbiyen pacare omku rikala isih ing SMA, nanging omku ora wani serius. Mbak Yayuk ngenteni keseriusane omku nanging omku tetep ora wani lan tundhone nikah karo wong liya. Meruhi kahanane mbak Yayuk ing wektu saiki, omku melu bahagia nanging uga getun jalaran wiwit mbiyen ora wani serius marang mbak Yayuk.  Sakwise rampung anggone makan malam, omku banjur pamitan mulih kanthi kebak rasa sumedhot marang mbak Yayuk. Mbok menowo omku kelingan jaman enome sing wis tau bebarengan seneng karo mbak Yayuk.  Mbak Yayuk netesake waspane nalika salaman karo omku, kaya ngerti isi atine omku kang sumedhot karepe ora gelem pisah.  Aku lan omku ninggalake papan kono tumuju ing mobil sing diparkir ana ngarep daleme mbak Yayuk.

Piye kelanjutane kisah omku karo Mbak Yayuk? Ditunggu edisi selanjute yoo. 

Bersambung. 
